Nafarroako Parlamentuko Mahaiak, 2016ko irailaren 26an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea María Luisa De Simón Caballero andreak aurkezturiko mozioa, zeinaren bidez Osasun Departamentua premiatzen baita adituen talde bat era dezan bat-bateko heriotza prebenitzeko plan bat prestatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Izquierda-Ezkerra foru parlamentarien elkarteko parlamentari Marisa de Simón Caballero andreak, Legebiltzarreko Erregelamenduan ezarritakoaren babesean, ondoko mozioa aurkezten du, Osasun Batzordean eztabaidatu eta bozkatzeko:

Nafarroan, egunero, pertsona batek edo bik izaten dute bihotz-gelditze bat. Halako kasuetan, Oinarrizko Bizi Euskarriko maniobrak eta desfibriladore erdiautomatiko bat lehenbiziko minutuetan eskura edukitzea giltzarri da pertsona horien biziraupenerako.

Desfibriladore bat eskueran azkar izateak eta profesionalak haren erabileran trebatzeak balio izan lezake bihotz-gelditzea izan duten pertsonen heriotza ekiditeko. ·

Mozio honen xedea da egoera horien azterketa sustatzea eta bat-bateko heriotza prebenitzeko estrategiak eta jarduketa-eredu bat sortzea.

Erabaki proposamena:

Nafarroako Parlamentuak Osasun Departamentua premiatzen du aditu-talde bat era dezan, bat-bateko heriotza prebenitzeko plan bat prestatzeko eginkizuna izanen duena.

